
фиқ. Бунда ўрта ва узоқ муддатли сукуклар 
макроиқтисодий нуқтаи назаридан самарадор-
лироқ ҳисобланади. Шу кунга қадар сукукни 
жорий қилмаган ёки ушбу молиявий воситадан 
кам фойдаланаётган мамлакатлар иқтисодиёти-
га туртки бериш учун қулай имконият сифатида 
қараймиз. 

Хулоса қилиб шуни таъкидлаш мумкинки, 
бошқа омилларни (ceteris paribus) ҳисобга олма-
ган ҳолда муомаладаги сукук ҳажми 1 фоизга 
ўсиши аҳоли жон бошига миллий даромад 0,18 
фоизга ўсишига олиб келади. 

Кириш. Давлат маҳаллий бюджетлар 
орқали ҳудудларда фаол иқтисодий сиёсатни 
олиб боради. Ушбу бюджетлар иқтисодиёт соҳа 
ва тармоқларини ривожлантириш, табиат муҳо-
фазасини таъминлашни назарда тутади. Давлат 
функция ва вазифаларини маблағ билан таъ-
минлаш мақсадида олиб бориладиган фискал 
сиёсат маҳсулот ишлаб чиқариш(хизмат кўрса-
тиш, иш бажариш)ни амалга оширувчи хўжалик 
юритувчи субъектлар – солиқ тўловчилар фао-
лиятини рағбатлантириши, мотивациялаши за-
рур. Маълумки, юридик ва жисмоний шахслар, 
тадбиркорлик субъектлари муайян фаолият на-
тижасида эгаллаб турган ер ва мулкининг реа-
лизациясидан олган фойдаси ёки даромадига 
солиқ солинади. Даромад ва фойданинг манба-
лари иқтисодий жиҳатдан хилма-хил бўлиб, 
фойда, капитал, меҳнат, ер ва мулкдан олиниши 
мумкин. 

Маҳаллий бюджет барча мамлакатларда 
маҳаллий солиқлар ва йиғимлардан ташкил то-
пади. Аммо у умумдавлат иқтисодий ва ижти-
моий вазифаларини амалга оширишда, биринчи 
навбатда, ижтимоий инфратузилмани сақлаш ва 
ривожлантиришга сарфланади. Маҳаллий бюд-
жетлар хукуматнинг иқтисодий-ижтимоий сиё-
сатини амалга оширишда катта мавқега эга. Ма-
салан, у маҳаллий молия органларининг бюд-
жет ижросидан манфаатдорлигини оширишга 
ва шунинг асосида бюджет харажатларининг 
тўғри ва оқилона тарзда сарфланишига ҳамда 
бюджет тушумларининг янги манбаларини қи-
дириб топишни рағбатлантиришни таъминлаш-
га қаратилиши мақсадга мувофиқ.  

Адабиётлар таҳлили. Маҳаллий бюджет 
даромадлари, солиқларнинг маҳаллий бюджет-
лар молиявий мустақиллигини таъминлашдаги 
ўрни борасида қатор илмий изланишлар олиб 
борилган. Жумладан: 

Маҳаллий иқтисодчи олим Ш.Тошматов 
маҳаллий бюджетга солиқ тушумларини оши-
ришга йўналтирилган бир қатор тадбирларни 
келтириб, унда солиқларни турли даражадаги 
бюджетлар ўртасида тақсимлаш тизимини ма-
ҳаллий ҳокимиятларнинг солиқ тушумларини 
максималлаштиришдан манфаатдорлигини 

таъминлаш контекстида такомиллаштириш бў-
йича фикр-мулоҳазаларни бериб ўтади [1].  

Х.Қобулов фикрига кўра, «маҳаллий бюд-
жетларнинг молиявий имкониятлари тавсиф-
ланганда, даромадлар базаси билан чекланиб 
қолмасликни, балки уни ўсиб бораётган мажбу-
риятлар суръатларига мувофиқ тарзда давлат-
нинг қўшимча тадбирлари тизимидаги аниқ чо-
ралар билан ҳам мувофиқлаштириш лозим» [2]. 
Яъни “маҳаллий бюджетлар молиявий имко-
нияти унинг харажатлари динамикасидаги 
ўсиш суръатларига, шунингдек, жаҳон андоза-
ларига мос тарзда шаклланган бюджет меъёрла-
рининг бажарилишини таъминлашга имкон бе-
рувчи даромад базасидир” деб қайд этиб ўтади.  

Маҳаллий иқтисодчи олим А.Исламкулов-
нинг илмий изланишларида маҳаллий бюджет-
лар молиявий мустақиллиги борасида аниқ таҳ-
лиллар келтирилган бўлиб, диссертация авторе-
фератида “маҳаллий бюджетларнинг молиявий 
мустақиллиги аниқ параметрлар асосида тал-
қин қилиниб, маҳаллий давлат ҳокимияти 
органлари томонидан солиқ солинадиган база 
билан бирга, солиқ ставкаларини ҳам ўрнатиш-
да мустақилликка эга бўлишини, лекин марка-
зий давлат ҳокимияти органлари умумий назо-
ратни олиб бориши зарурлиги” қайд этилган[3]. 

А.Маманазаров фикрича, «маҳаллий бюд-
жетлар молиявий имкониятларини ошириш 
учун маҳаллий аҳамиятга эга бўлган ва бюджет 
тушумлари ҳисобидан қоплашга асосланган 
қимматли қоғозларни чиқариш, маҳаллий ҳоки-
миятларга қарз мажбуриятларини жалб қилиш-
нинг қонуний асосларини яратиш» [4] мақсадга 
мувофиқ.  

Қ.Усмонов бюджет даромадларини режа-
лаштиришнинг аҳамияти тўғрисида тўхталиб, 
ҳозирги кунда бюджет даромадларини режа-
лаштириш учун зарур маълумотлар базасини 
етарли ва сифатли даражада шакллантириш 
ҳамда бу борадаги ҳуқуқий ҳужжатларни қайта 
кўриб чиқиш ва бюджет даромадларини режа-
лаштириш жараёни тартиби, усули, муддати 
ҳамда иштирокчилар вазифаларини аниқ кўрса-
тиб берувчи ҳуқуқий ҳужжат қабул қилиш ло-
зимлигини илгари суради [5]. Айрим иқтисодчи-

лар фикрига кўра, маҳаллий бюджетларнинг да-
ромад базасини мустаҳкамлашнинг муҳим йўл-
ларидан бири маъмурий ҳудудларнинг иқтисо-
дий ва ижтимоий ривожланиш даражасига қа-
раб реал тарзда табақалаштириш имконини бе-
радиган объектив мезонлар тизимига ўтиш 
ҳисобланади [6].  

Бир қатор хорижлик олимларнинг таъ-
кидлашича, ривожланаётган мамлакатларда ма-
ҳаллий бошқарув органлари маҳаллий бюджет-
ларнинг даромадлари бир хиллиги сақланган 
ҳолда, шаҳарларни қайта қуриш ва уларни кен-
гайтириш билан боғлиқ масалаларнинг кўпайи-
ши муаммоларига кўп дуч келади [7]. Бу масала-
лар маҳаллий бюджетларнинг молиявий муста-
қиллигини ошириш заруратини келтириб чиқа-
ради. 

Яна бир қатор хорижлик олимлар даро-
мад, қарз ва хизмат кўрсатиш даражаси маҳал-
лий ҳокимият органлари молиявий фаолиятига 
таъсир кўрсатганлигини асослаб беришди [8]. 
Шунингдек, маҳаллий бюджетлар жамият юқо-
ри сифатли хизматларни қабул қилиши бўйича 
шарт-шароитларни яратиш вазифаси борлиги 
ҳам таъкидланади [9]. 

Тадқиқот методологияси. Мазкур мақо-
лада иқтисодий таҳлилнинг анализ ва синтез, 
индукция ва дедукция, таққослама каби анъана-
вий усулларидан фойдаланилди. Хорижий ва 
мамлакатимиз олимлари ва тадқиқотчилари-
нинг маҳаллий бюджетлар молиявий мустақил-
лигини таъминлаш муносабатларига доир ил-
мий-амалий қарашлари таҳлил қилинди ва на-
тижалари асосида хулосалар шакллантирилган. 

Таҳлил ва натижалар. Ўзбекистонда ма-
ҳаллий бюджет даромадлари ва харажатларини 
мувофиқлаштириш “Инсон қадри учун” тамойи-
лини амалга оширишда республика ва унинг ҳу-
дудларининг ривожланишида муҳим аҳамият 
касб этади. Бюджетни номарказлаштириш бош-
қарув тизими таркибини ўзгартириш ва ушбу 
жараёнларда маҳаллий бошқарув органлари-
нинг ролини ошириб боришни талаб этади.  

Маҳаллий бюджетнинг яхлитлилиги ту-
файли республика ўз тасарруфига пул ресурсла-
рининг ягона марказлаштирилган жамғармаси-
ни олади, уни бюджет тизимининг фақат бирор-
бир бўғинига тақдим этиш мумкин эмас. 

Маҳаллий бюджетлар тизими маҳаллий 
эҳтиёжларни тўлароқ ҳисобга олиш ва уларни 
давлат марказлаштирилган тартибда амалга 
оширадиган чора-тадбирлар билан тўғри муво-
фиқлаштириш имконини беради.  

 Шунинг учун маҳаллий ҳокимият орган-
лари маҳаллий бюджетга даромадлар келиб ту-
риши ва ресурслардан мақсадли фойдаланиш-
дан манфаатдор, чунки жойларда иқтисодиёт ва 
маданиятнинг ўсиш суръатлари маҳаллий захи-
раларни сафарбар этиш, маблағларни режали 

сарфлашга доир ишларни ташкил этишга бево-
сита боғлиқ бўлиб, бу эса ўз навбатида, Ўзбекис-
тон Республикасининг давлат бюджетини му-
ваффақиятли бажаришга имкон яратади. 

Маҳаллий бюджет харажатларини даро-
мадларига мос баланслаштириш, молиявий ха-
ражатларни ташкил қилиш учун хизмат қилади. 
Бу эса давлат молиявий сиёсатининг бош мақ-
садидир. Албатта, ушбу ишларни амалга оши-
риш, асосан, маҳаллий бюджетлар маблағлари 
ҳисобига амалга оширилади. 

Ҳудудларнинг ижтимоий-иқтисодий дас-
турларини молиялаштириш борасида илмий из-
ланишлар олиб боришда, мазкур молиялашти-
риш асосий манбаи бўлган давлат бюджети ҳа-
қида фикр юритиш мақсадга мувофиқ. Давлат 
бюджети ва бюджет муносабатларининг асосий 
ҳуқуқий асосларидан бири Ўзбекистон Респуб-
ликаси Конституцияси ҳисобланади. Конститу-
циянинг 122-моддасига мувофиқ, “Ўзбекистон-
нинг Давлат бюджети Республика бюджетидан, 
Қорақалпоғистон Республикаси бюджетидан ва 
маҳаллий бюджетлардан иборат” [10], шунинг-
дек, 100-моддасига кўра, “Маҳаллий ҳокимият 
органлари ихтиёрига ҳудудларни иқтисодий, 
ижтимоий ва маданий ривожлантириш; маҳал-
лий бюджетни шакллантириш ва уни ижро 
этиш, маҳаллий солиқлар, йиғимларни белги-
лаш, бюджетдан ташқари жамғармаларни ҳосил 
қилиш берилган” [10].  

Республикада бюджет муносабатларини 
тартибга солувчи Ўзбекистон Республикаси-
нинг Бюджет кодекси амал қилиб, “ушбу Кодекс 
Ўзбекистон Республикасининг бюджет тизими 
бюджетларини шакллантириш, тузиш, кўриб 
чиқиш, қабул қилиш, тасдиқлаш, ижро этиш, 
давлат томонидан маблағ жалб қилиш ва бюд-
жет тўғрисидаги қонунчилик ижросини назорат 
қилиш соҳасидаги муносабатларни тартибга со-
лади. Шунингдек, республика ва маҳаллий (ви-
лоят, туман (шаҳар)) бюджетлар даромад ман-
балари ҳамда харажат йўналишлари белгилаб 
берилган” [11].  

Ўзбекистон Республикаси Молия вазирли-
ги ва Давлат солиқ қўмитаси мавжуд ресурслар-
ни сафарбар этиш бўйича кунлик мониторинг 
олиб борилишини ҳисобга олган ҳолда, Давлат 
бюджети даромадлари параметрларининг бажа-
рилишига, шунингдек, давлат мақсадли дастур-
ларини барқарор молиялаштиришнинг муҳим 
омили сифатида маҳаллий бюджетларнинг да-
ромадлар базасини кенгайтиришга йўналтирил-
ган чора-тадбирлар амалга оширилишини таъ-
минлаши белгилаб берилган. 

Қорақалпоғистон Республикаси Вазирлар 
Кенгаши Раисининг, вилоятлар, туманлар (ша-
ҳарлар) ҳокимларининг биринчи ўринбосарла-
ри давлат солиқ хизмати, молия органлари ва 
бошқа тегишли маҳаллий органлар ҳамда тижо-

рат банклари билан биргаликда ҳар бир туман, 
шаҳарнинг салоҳиятидан келиб чиққан ҳолда 
қўшимча манбаларни излаш ва шу асосда маҳал-
лий бюджет даромадлари базасини кенгайти-
риш йўли билан давлат бюджети даромадлари 
параметрларини сўзсиз бажариш бўйича фао-
лият мувофиқлаштирилган ҳолда амалга оши-
рилишини таъминлайди. 

2019 йилдан “маҳаллий давлат ҳокимияти 
органларининг масъулияти ва манфаатдорли-
гини кучайтириш, уларнинг даромадлар бўйича 
ваколатлари ва харажатлар бўйича мажбурият-
ларини ошириш мақсадида: 

жисмоний шахсларнинг мол-мулкига со-
линадиган солиқ, жисмоний шахслардан олина-
диган ер солиғи, жисмоний шахсларнинг мол-
мулкни ижарага беришдан олган даромадлари-
дан олинадиган солиқ, якка тартибдаги тадбир-
корлар учун қатъий белгиланган солиқ, сув ре-
сурсларидан фойдаланганлик учун солиқ 
(электр станцияларидан ташқари), ягона ер 
солиғи, айрим турдаги товарлар билан чакана 
савдо қилиш ҳуқуқи ва айрим турдаги хизмат-
ларни кўрсатиш учун йиғимлар, бозорлардан 
тушадиган даромадлар, айрим норуда қурилиш 
материаллари бўйича ер қаъридан фойдалан-
ганлик учун солиқ тушумлари, қонунбузарлик-
ларнинг айрим турлари учун жарималар туман-
лар ва шаҳарлар бюджетларига; 

Қорақалпоғистон Республикаси республи-
ка бюджети, вилоятлар вилоят бюджетлари ва 
Тошкент шаҳри шаҳар бюджети билан туманлар 
ва шаҳарлар бюджетлари ўртасида тақсимлаган 
ҳолда юридик шахслардан олинадиган ер соли-
ғи, юридик шахсларнинг мол-мулкига солина-
диган солиқ, ягона солиқ тўловидан ажратма-
лар, алкоголь маҳсулотлари, пиво, бензин, ди-
зель ёқилғиси ва газнинг чакана реализацияси-
га акциз солиғи Қорақалпоғистон Республикаси, 
вилоятлар ва Тошкент шаҳар маҳаллий бюджет-
ларига ўтказилиши; 

қўшилган қиймат солиғи тушумларининг 
бир қисми (товарларни импорт қилишда олина-
дигани бундан мустасно), жисмоний шахслар-
дан олинадиган даромад солиғи (мол-мулкни 
ижарага беришдан олинган даромадлар бундан 
мустасно), юридик шахслардан олинадиган фой-
да солиғи (Ўзбекистон Республикасида доимий 
муассаса орқали фаолият юритаётган Ўзбекис-
тон Республикаси норезиденти томонидан тўла-
надигани, шунингдек, норезидентнинг даро-
мадларидан тўлов манбаида ушлаб қолинадига-
ни бундан мустасно) Ўзбекистон Республикаси 
республика бюджети билан Қорақалпоғистон 
Республикаси республика бюджети, вилоятлар 
вилоят бюджетлари ва Тошкент шаҳри шаҳар 
бюджети ўртасида тақсимланиши; 

Ўзбекистон Республикаси республика 
бюджети билан Қорақалпоғистон Республикаси 

республика бюджети, вилоятларнинг вилоят 
бюджетлари ва Тошкент шаҳрининг шаҳар бюд-
жетлари ўртасида тақсимланадиган солиқлар-
дан (ер қаъридан фойдаланганлик учун солиқ 
ва тамаки маҳсулотлари учун акциз солиғи бун-
дан мустасно) маҳаллий бюджетларга ажратма-
лар 50 фоиздан кам бўлган тақдирда, ушбу со-
лиқлар бўйича даромадларнинг прогноздан 
ошириб бажарилишидан ҳосил бўлган маблағ-
ларнинг 50 фоизи маҳаллий бюджетларга қай-
тарилиши; 

Қорақалпоғистон Республикаси бюджети, 
вилоятлар ва Тошкент шаҳри маҳаллий бюд-
жетларининг даромадлари ва харажатлари 
ҳажмларини тасдиқлаш бўйича қарорлар қабул 
қилишда Қорақалпоғистон Республикаси 
Жўқорғи Кенгеси, вилоятлар ва Тошкент шаҳар 
халқ депутатлари Кенгашларига: 

харажатларнинг етишмаётган суммасини 
алоҳида туманлар ва шаҳарлар бюджетларини 
режалаштиришда шаклланадиган ортиқча даро-
мадларни Қорақалпоғистон Республикасининг 
республика бюджети, вилоятларнинг вилоят 
бюджетлари ва Тошкент шаҳрининг шаҳар бюд-
жети билан туманлар ва шаҳарлар бюджетлари 
ўртасида қайта тақсимлаш ҳисобидан қоплаш; 

қўшилган қиймат солиғи (импорт қилина-
диган товарларга қўшилган қиймат солиғи бун-
дан мустасно), жисмоний шахслардан олинади-
ган даромад солиғи (мол-мулкни ижарага бе-
ришдан олган даромадларидан олинадиган со-
лиқ бундан мустасно), юридик шахслардан оли-
надиган фойда солиғининг бир қисмини тегиш-
ли ҳудудларда қолаётган даромадлар доирасида 
йўналтириш; 

даромадлар прогнозининг ошириб бажа-
рилган маблағлардан бир қисмини ҳудудларни 
ижтимоий-иқтисодий ривожлантириш дастур-
ларини амалга ошириш учун тегишли туманлар 
ва шаҳарлар бюджетларига ўтказиш бўйича 
ваколатлар берилди” [12]. 

Республикада 2020-2024 йилларда давлат 
молиясини бошқариш тизимини такомиллаш-
тириш стратегиясининг асосий йўналишлари 
белгилаб олинди. Жумладан: 

«бюджет-солиқ сиёсатига стратегик ёнда-
шувни татбиқ этиш мақсадида ўрта муддатли 
бюджетни ишлаб чиқиш ҳамда йиллик бюджет-
нинг «натижага йўналтирилган бюджет» тизи-
мини жорий этиш; 

макрофискал прогнозлар ишончлилигини 
таъминлаш бўйича институционал салоҳиятни 
ва бюджет жараёни иштирокчиларининг масъу-
лиятини ошириш; 

бюджет маблағларини тақсимловчилар ва 
маҳаллий давлат ҳокимияти органларининг 
бюджет соҳасидаги ваколатларини ва ҳисобдор-
лигини ошириш ҳамда уларнинг масъулиятини 
кучайтириш; 

фискал таваккалчиликларни баҳолаш, 
молиявий активлар ва мажбуриятлар ҳисобини 
юритиш ҳамда уларни самарали бошқариш ти-
зимини жорий этиш; 

бюджет ҳисоби стандартларини унифика-
ция қилиш, ички назорат ва аудит тизимини 
такомиллаштириш орқали молиявий интизом-
ни мустаҳкамлаш; 

бюджет маълумотларининг очиқлиги, 
тўлиқлиги ва халқаро стандартларга мослигини 
таъминлаш; 

бюджет жараёни устидан парламент ва 
жамоатчилик назоратини кучайтириш» [13]. 

Алоҳида қайд этиш ўринлики, сўнгги йил-
лардаги ислоҳотларда бюджетни номарказлаш-
тириш, маҳаллий бюджетлар барқарорлигини 
таъминлашга алоҳида эътибор қаратилди. Жум-
ладан: «Ўзбекистон Республикасининг респуб-
лика бюджетига тушадиган айрим солиқлар ва 
бошқа даромадлар Қорақалпоғистон Республи-
касининг республика бюджетига, вилоятлар-
нинг вилоят бюджетларига, Тошкент шаҳри-
нинг шаҳар бюджетига қонунчиликда белгилан-
ган миқдорларда ва тартибда тақсимланиши 
мумкин. Солиқлар ва бошқа даромадлар белги-
ланган нормативларга мувофиқ Қорақалпоғис-
тон Республикасининг республика бюджети, 
вилоятларнинг вилоят бюджетлари, Тошкент 
шаҳрининг шаҳар бюджети ҳамда туманлар ва 
шаҳарлар бюджетлари ўртасида қайта тақсим-
ланиши мумкин»лиги белгилаб қўйилди [14]. 

Мамлакатда маҳаллий бюджетларнинг 
молиявий барқарорлигини, молиявий муста-
қиллигини ошириш борасидаги чора-тадбирлар 
изчиллик билан амалга оширилди. Хусусан, 
2021 йилдан бошлаб «айрим солиқ турлари бў-
йича даромадлар прогнозининг ошириб бажа-
рилган қисми тўлиқ ҳажмда Қорақалпоғистон 
Республикаси республика бюджети, вилоятлар 
вилоят бюджети ва Тошкент шаҳрининг шаҳар 
бюджетида қолдирилди: 

1. Жисмоний шахслардан олинадиган да-
ромад солиғи. 

2. Қўшилган қиймат солиғи (йирик солиқ 
тўловчилар томонидан тўланадиган қўшилган 
қиймат солиғидан ташқари). 

3. Фойда солиғи (йирик солиқ тўловчилар, 
Ўзбекистон Республикасида доимий фаолият 
олиб борувчи муассаса орқали фаолият юритув-
чи Ўзбекистон Республикаси норезидентлари 
томонидан, шунингдек, норезидентларнинг тў-
лов манбаида ушлаб қолинадиган даромадлари-
дан тўланадиган фойда солиғидан ташқа-
ри)»[15]. 

Ўзбекистонни янада ривожлантириш бў-
йича 2017-2021 йилларга мўлжаллаб қабул қи-
линган Ҳаракатлар стратегиясида белгиланган, 
маҳаллий бюджетларнинг юқори турувчи бюд-
жетга қарамлигини пасайтириш мақсадида яна 

бир муҳим механизм белгиландики, унга муво-
фиқ «тартибга солувчи бюджетлараро транс-
фертлар миқдорини Қорақалпоғистон Респуб-
ликасининг республика бюджети ва вилоятлар-
нинг вилоят бюджетлари даромадлари прогно-
зининг ижросидан қатъий назар, камайтиришга 
йўл қўйилмайди» [16]. 

Фикримизча, маҳаллий бюджетлар молия-
вий барқарорлигини таъминлаш мақсадида ма-
ҳаллий бюджетларга бериладиган молиявий ёр-
дамлар эмас, асосий солиқ турлари йиғилувчан-
лиги даражасини ошириш муҳим саналади. Бун-
да, айниқса, харидорлар фаол иштироки, фуқа-
ролар назорати муҳим саналади.  

Республикада «жисмоний шахсларга улар 
томонидан чакана савдо, умумий овқатланиш ва 
маиший хизмат кўрсатиш объектларида амалга 
оширилган харид суммасининг 1 фоизи миқдо-
ридаги тўловлар республика бюджети даромад-
лари қисмида қўшилган қиймат солиғини қай-
тариш» йўлга қўйилди.  

Мамлакатда бюджетни номарказлашти-
риш борасида ислоҳотлар давом эттирилди. Ху-
сусан, «2022 йилда Ўзбекистон Республикаси-
нинг бюджет тизими барқарорлигини таъмин-
лашда бюджет тизими бюджетларининг олти 
ойлик ижроси якунлари бўйича даромад прог-
нозлари бажарилмаган ва жорий молия йили-
нинг охиригача уларнинг келиб тушиши учун 
етарли асослар мавжуд бўлмаган ҳолларда: 

республика бюджети умумий харажатла-
рининг 3 фоизи ва ундан ортиқ фоизи миқдори-
даги харажатларни қисқартириш Вазирлар Маҳ-
камасининг таклифига кўра Ўзбекистон Респуб-
ликаси Олий Мажлиси палаталари томонидан; 

республика бюджети умумий харажатла-
рининг 3 фоизидан кам миқдоридаги харажат-
ларни қисқартириш Ўзбекистон Республикаси 
Молия вазирлигининг таклифига кўра Вазирлар 
Маҳкамасининг қарори асосида амалга ошири-
лади» [17]. 

Хулоса ва таклифлар. Тадқиқот давоми-
да амалга оширилган илмий изланишлар нати-
жасида қуйидаги хулосалар шакллантирилди: 

биринчидан, маҳаллий бюджетларни 
муайян ҳудудда давлат функция ва вазифалари-
нинг маблағ билан таъминланишига хизмат 
қилувчи марказлаштирилган пул жамғармаси 
сифатида англаш жуда муҳим ҳисобланади. Бу-
нинг учун жойларда аҳоли ўртасида ушбу маб-
лағлардан фойдаланиш бўйича кўникмаларни 
шакллантириш зарур; 

иккинчидан, маҳаллий бюджетларнинг 
молиявий мустақиллиги янги илмий тадқиқот 
йўналиши бўлиб. хориж ва маҳаллий иқтисодчи 
олимлар томонидан етарли даражада тадқиқ 
қилинмаган; 

учинчидан, маҳаллий бюджетларнинг мо-
лиявий барқарорлиги ва маҳаллий бюджетлар 

молиявий мустақиллиги борасида турли хил 
чалкаш ёндашувлар мавжуд бўлиб, молиявий 
мустақиллик кўпроқ маҳаллий давлат ҳокимия-
ти ва бошқаруви органларининг маҳаллий бюд-
жетларни шакллантириш ва ишлатилиши жа-
раёнида мустақил  қарорлар қабул қилиш 
жараёни ҳисобланади; 

тўртинчидан, Ўзбекистонда сўнгги йил-
ларда бюджет соҳасида, бюджет тизимини 
ислоҳ қилиш соҳасида қабул қилинган меъёрий-

ҳуқуқий ҳужжатлар бюджетни номарказлашти-
ришга дастлабки уринишлар тарзида баҳолани-
ши мақсадга мувофиқ; 

бешинчидан, ҳудудларнинг молиявий 
мустақиллиги уларга тақдим этилган ваколат-
лар билангина чегараланмасдан, тақдим этил-
ган даромад ва харажатлар ваколатларидан 
фойдаланиш, уни амалга оширишнинг аниқ ме-
ханизми ишлаб чиқилиши мақсадга мувофиқ. 

Аннотация. Мақолада бюджет ташкилотлари молиялаштириш манбаларининг шаклланиш хусусиятлари ва 

тафовутлари бўйича тадқиқот олиб борилган. Бюджет ташкилотлари молиялаштиришнинг турли манбаларига 
таянади. Молиялаштириш манбаларининг аралашмаси ташкилотнинг миссияси, ҳажми ва молиялаштириш 
талабларига қараб бирмунча фарқ қилиши мумкин. Мақолада ушбу масалалар бўйича тадқиқот олиб борилди, 
иқтисодчи олимларнинг тадқиқотлари ўрганилган ҳамда хулоса шакллантирилган. 

Калит сўзлар: бюджет, бюджет ташкилот, давлат идоралари, молиялаштириш, давлат ажратмалари, 
грантлар ва хайриялар, хизматлар учун тўловлар. 

